
Jedinica za implementaciju Projekta Svjetske banke za zemljišno-knjižnu administraciju


Digitaliziranom zemljišnom knjigom do pouzdanog i efikasnog sistema zemljišne administracije 

Saopćenje za medije                                 Sarajevo, oktobar/listopad 2010.
Reforma sektora zemljišne administracije u Federaciji Bosne i Hercegovine podrazumijeva implementaciju zahtjevnih i složenih aktivnosti na provođenju i intenziviranju započetih procesa, a sam cilj reforme je obezbijediti uređen sistem zemljišnih knjiga i katastra, odnosno izgraditi efikasan, siguran i održiv sistem registracije nekretnina koji će omogućiti pravnu sigurnost na tržištu nekretnina i obezbijediti sigurnost investitorima i stranim ulagačima. U cilju stvaranja takvog sistema zemljišne administracije, nadležne institucije u Federaciji Bosne i Hercegovine su odlučne da osiguraju i dostupnost podataka u digitalnoj formi radi osiguranja neometanog pristupa i distribucije podataka. 
Obzirom da i Zakon o zemljišnim knjigama Federacije Bosne i Hercegovine propisuje da se zemljišne knjige vode u elektronskoj formi, Federalno ministarstvo pravde kroz Projekt registracije zemljišta i u saradnji sa općinskim sudovima provodi aktivnosti na sistematičnoj digitalizaciji svih zemljišnoknjižnih podataka u Federaciji BiH. U tu svrhu je angažovano  i osoblje  za digitalizaciju zemljišnih knjiga i verifikaciju tačnosti unešenih podataka čiji rad se finansira kreditnim sredstvima Projekta registracije zemljišta, dok verifikaciju digitaliziranih zemljišnoknjižnih podataka, u skladu sa važećim zakonskim propisima, vrše zemljišnoknjižni referenti.
Napredak aktivnosti na poslovima vezanim za sistematičnu digitalizaciju zemljišnoknjižnih podataka se odvija po planiranoj dinamici, tako da je danas u Federaciji Bosne i Hercegovine  digitalizirano više od 900.000 zemljišnoknjižnih uložaka, što predstavlja 92% od ukupnog broja zemljišnoknjižnih uložaka koji će biti preuzeti u elektronski vođenu zemljišnu knjigu u FBiH. O napretku ovih aktivnosti govori i podatak da već danas 20 općinskih sudova sa pripadajućim odjeljenjima, od ukupno 28 općinskih sudova u FBiH, ima u potpunosti digitaliziranu zemljišnu knjigu. 
Sistematična digitalizacija zemljišnih knjiga je doprinijela i smanjenju vremena potrebnog za obradu zahtjeva, odnosno vremena potrebnog za upis nekretnina i prava na istim u zemljišnu knjigu, čime je unaprijeđen i sam kvalitet usluga koje zemljišnoknjižni uredi pružaju građanima i ostalim korisnicima usluga. Aktivnosti na digitalizaciji zemljišnih knjiga omogućavaju i uvođenje internet pristupa podacima zemljišne knjige, čime će se građanima omogućiti da na brz i jednostavan način provjere stanje svojih nekretnina u zemljišnoj knjizi te da pokrenu aktivnosti na ažuriranju, čime će se poboljšati opća pravna sigurnost i stvoriti preduvjeti za nesmetan promet nekretninama. U tom smislu su i mjere koje Federalno ministarstvo pravde provodi kroz Projekt registracije zemljišta na okončanju započetih aktivnosti na objedinjavanju zemljišnoknjižnih podataka za cijelu Federaciju BiH i omogućavanju pristupa podacima putem interneta svim građanima i ostalim korisnicima usluga zemljišnoknjižnih ureda. 
Planirano je da narednu godinu općinski sudovi i građani Federacije Bosne i Hercegovine dočekaju sa potpuno digitaliziranim zemljišnoknjižnim podacima koji će kroz elektronski vođenu zemljišnu knjigu i pristup podacima putem interneta omogućiti brz i jednostavan uvid u informacije o vlasničkim pravima i ograničenjima što će povećati vlasničku sigurnost građana i omogućiti rast i privredni razvoj Federacije Bosne i Hercegovine.

